
	СААРАЛ САВДГИЙН ПАЯН 

	 

	Хөх сүмбэр уулын

	Хөвч хярд нутагтай

	Хүршгүй эгц хадны

	Хүйтэн хонгилд орогнодог

	Ховдог саарал чоно

	Хон хэрээ, алаг шаазгай 

	Алд шар үнэг дөрвүүл

	Амьдран суудаг байжээ.

	Орчлонд бид дөрөв шиг

	Онцын дотно нөхдийг,

	Энэ дэлхийн хаанаас ч

	Эрээд эрээд олохгүй гэж

	Олсон хоолоо идэх үедээ 

	Орилон дуу тавьцгааж

	Хэзээ ч эвтэй явахын

	Тангараг тавьцгаасан гэнэ.

	Хон хэрээ гуаглан

	Хол түрүүлэн нисэж

	Ховч шаазгай тэдний

	Холбоо харьцааг нь барьж

	Алд шар үнэг

	Алс хол зайдуухан 

	Саарал чононы сахиул болж

	Салахгүй үргэлж дагадаг гэнэ.

	Хэрийн юманд өртөж өгдөггүй

	Санаа муутай

	Саарал чоно

	Хэзээний хашир гайхал гэнэ.

	Алаг шаазгай

	Алд шар үнэг

	Хон хэрээ

	Ховдог саарал чоно

	Ойр тойрныхоо

	Ан гөрөө

	Айл амьтанд

	Онцын их аюултай байв.

	Тэр нутагт

	Мэргэн хувилгаан нэртэй

	Мянга, түмэн малтай

	Барлаг зарц олонтой

	Баян ламынх бууж

	Жар хоногийн хугацаатай

	Жасаа хурал уншуулжээ.

	Унзад ламынх нь хоолой

	Уншин уншсаар шивнэхэд

	Хонх дамрынх нь дуу

	Холдон холдон сулдахад

	Өдөр шөнөгүй гүйлдсэн 

	Зарцын хөл сулрав.

	Ид шидийн гайхамшгийг

	Сэтгэл дотроо ургуулан

	Их далдын хүчтэй

	Увдис чадал тодорлоо гэж

	Хутагт мэргэн ламтны

	Зандан шоонд буухад

	Хурж жасаалсан ламтнууд

	Сэтгэл тэнүүн мишээсээр ,

	Түмнээс авсан барьцаа

	Дааж ядан гэлдэрсээр

	Түрүүчийн нэг хоёр нь

	Хүрээндээ очоогүй явтал

	Хурмастын салхинаас өөрийг

	Зоо нуруундаа хүргээгүй

	Хутагт мэргэн ламтны

	Хур дэлтэй хурдан удамтай

	Сэтэрт морийг нь

	Саарал чоно гэтэж 

	Гэгээн цагаан өдрөөр

	Гэнэт зооглочихсонд

	Мянган адуун дотроос

	Миний ганц сэтэртийг гэж

	Мэргэн ламтан уйлж

	Мэддэг шоогоо орхиж гэнэ.

	Хорсож гомдож сэжиглэснээ

	Хотынхоо зарцаас нуухдаа

	Хөх уулын савдагтай

	Хүний хэлээр ярилаа би

	Хэрээ, шаазгай, үнэг гуравтай

	Хээрийн саарал чоно бол

	Энэ хайрхан уулын

	Эзэн савдаг нь юм байна

	Сайн морийг минь унаж

	Савдгийн найрт очих гэж

	Надаас эртээд гуйсан юм

	Нарийн учрыг та нар мэдэх биш

	Алах гэж бүү оролд та минь

	Алсдаа муу юм болж ч мэднэ гэж

	Худал цуурхал тарааж

	Хурдан нүүхээр шийдэж

	Зүг цагт хавчигдсан

	Зүдэргээнт нүүдэл эхлэхэд

	Эмгэн эжийтэйгээ амьдардаг

	Өнчин бор хүү

	Эндээс нүүх хэрэггүй гэж

	Нутгийн олныг хорьж

	Чоно, морь идсэний төлөө

	Цочиж сандраад хэрэггүй та минь

	Хөнөөлт ,тэр муу чоныг л

	Хөөж алах хэрэгтэй

	Хутагт ламтны үгэнд

	Хууртаж хэрвээ ороод

	Хушуу нутагт алгасан

	Хол нүүхэд хүрвэл

	Арав таван мал чинь

	Алсын нүүдэлд ширвэгдэж

	Амь тээх юмгүй

	Аюул учирч болно

	Намрын сэрүүн орлоо

	Настай ээж минь зовно

	Өссөн уулс хангайдаа

	Үлдэж би хоцорно гэж

	Итгэж хэлсэн хүүгийн үгийг нь

	Ам ам дамжин

	Ард олон дэмживч

	Эргэлзэж гайхсан хүн

	Энд тэндгүй гарч

	Элдэв хов нэмж

	Ламтны чихэнд хүргэж

	Хүүгийн ярьсныг дуулуут

	Хөгшин ламтан бухимдан

	Багтарч унах шахан

	Баринтагтай номоо базан

	Хэдэн тийшээ загнан

	Хилэгнэн уурлаж байвч

	Сэжиг хураасан сэтгэлдээ

	Сэмхэн үүнийг боджээ.

	Хүүг хүчлээд хэрэггүй

	Хэдэн ямаатайгаа үлдэг

	Үлдэж хоцорсны шангаа

	Үзэж л таарна гайгүй дээ

	Онгон сэтэртэй

	Морь идсэн чоно

	Овоохойн дэргэдэх

	Ямааг идэх нь дамжиггүй

	Ходоод гэдсээ

	Тэжээх юмгүй болохоороо

	Хойноос минь очих нь

	Лавтай хэрэг

	Хотол хушуугаараа харна биз

	Хожим нэрд минь хэрэг гэж

	Мэргэн ламтан бодож

	Мэх тунгаан шийдэхдээ

	Ядуу хүүг орхиж

	Яаруу сандруу нүүхдээ

	Хүүгийн гадаа ламтан

	Хүн дагуулж ирээд

	Энэ ямаа манайх

	Им тамга нь мөн байна.

	Хар гэдсээ тэжээж

	Хаяа дагах мөртөө

	Зүгээр байж чадахгүй

	Зүстэй малыг минь сольж

	Авсан байна гэж гүтгээд

	Аль муухайгаар занаж

	Үхэх шахсан хэдээр

	Өөдтэй гэснийг нь сольж

	Дэндүү муухай авирлан

	Дээрэмдэн авч нүүхэд нь

	Нутгийн олон өрөвдөв.

	Нүүгээд явсан ламтны

	Нүүгэлтэх бууцны захад

	Өнчин бор хүүгийн

	Өвсөн овоохой өөвийнө

	Өдөр шөнө ялгалгүй

	Үнэг хуцаж чоно улин

	Хэрээ гуаглан шаазгай шагширч

	Хэдэн ямааг нь үргээж

	Эзгүй хээр гаргах гэж

	Элдвээр оролдох болсонд

	Харин хүү тоосон шинжгүй

	Хавчаахай нумаа зэхэн

	Ямаагаа хариулж явахдаа ч

	Харанхуй шөнө манахдаа ч

	Ховдог саарал чононы

	Хонгил нүхийг эрэхдээ ч

	Анчин буурал аавынхаа

	Алдрыг дурсан бодож

	Ачит эмгэн ээжийнхээ

	Аман үлгэрийг тунгааж

	Тулж мэдэх аюулыг

	Туулж гарах аргыг

	Туслах хүнгүй эзгүйд

	Түшиг болох ухааныг

	Олон хоног бодов

	Орон гаран бодов

	Санан санан бодов

	Сар илүү бодов

	Сайтар тунгаар бодсоор

	Саарал чоныг алахаар

	Санаа нэгэнт шулуудав

	Савдгийн тухай цуурхлыг

	Сарниаж дарахаар шийдэв.

	Харин нэг өглөөний

	Хяруу унасан цагаар

	Үүр шөнөөр буцдаг

	Үдшээр бууж ирдэггүй

	Дагнаж өгссөн

	Дагтаршсан мөр олоод

	Эмгэн буурал эжийдээ

	Эзгүй хонохоо хэлж

	Үд дундын алдтай

	Өнөө газраа ирж

	Гайгүй гүн нүх ухаж гэнэ

	Гарсан шороог шөнөжин зөөж

	Өвс мөчрөөр

	Өнгөлөн далдалж

	Өөгүй сайн

	Засаж гэнэ.

	Хавь ойрыг нь хүртэл

	Хар авамгүй болгоод

	Харанхуй шөнөөр хүү

	Харьж гэртээ ирж гэнэ.

	Хормой дээлийг сэвэлзүүлсэн

	Намрын жихүүн салхинд

	Холын нүүдэлд ширвэгдсэн

	Ботго буйлан гунганана

	Сайхан идээшилт нутагтаа

	Салж ядан хоргодсон

	Баян ламын зарц нар

	Баргар царайтай нь хөөрхий

	Хаа хүрэхийг мэдэхгүй

	Алсын нүүдэл хөвөрнө

	Хаягдаж хоцорсон тугал

	Тоосон дунд мөөрөлдөнө

	Явдал удаан байна гэж

	Яншиж үглэсэн ламтнаас

	Бушуухан холдохын учир

	Бухимдсан сэтгэлийн хилэн шиг

	Будантай уулын оройгоор

	Цагаан цас бударлаа.

	Тарган ямааны махаар

	Тавгийн идээ засна гэсэн

	Таатай гэнэн мөрөөдөл нь

	Талаар болж өнгөрлөө.

	Гуриатаж үхтэлээ өлсөж

	Хэрээ, чоно, шаазгай, үнэг дөрөв

	Хонгил агуйнхаа мухарт

	Холхин ядан тийчлэв.

	Хүйтэн чийгтэй нүхэндээ

	Хөлбөрч чичрэлдэн хэвтэцгээв.

	Арав хүрэхгүй ямааг араандаа занаж

	Аргатай бяцхан хүүг аль муухайгаар зүхэв.

	Гаслан улих чонотой

	Гуаглах хэрээ нийлэлдэн

	Гиншин хуцах үнэгтэй

	Гэнэн шаазгай урцалдан

	Зай завгүй шуугилдан

	Заамдан авч барьцалдана

	За гайгүй хэдэн ямааг

	Заавал өнөө шөнө иднэ дээ гэж

	Арааныхаа шүлсийг гоожуулсаар

	Архирч чоныг өндийхөд

	Аргагүй л та чадна даа гэж

	Аргадангуй үнэгийг царайчлахад

	Амжилт олохыг ерөөе гэж

	Хэрээ дэвхцэн гуаглав.

	Аль алинд нь тал засаж

	Алаг шаазгай шагширлаа.

	Хүйтэн намрын шөнийг

	Хүлээн хүлээн эвшээсээр

	Холын гэгээ тасрахаар

	Ховдог саарал чоно 

	Хонгил агуйгаасаа гарч

	Хол ойрыг ажихад

	Үнэг даган шарвалзсаар

	Өмнө нь орж шогшиход

	Саарал чоно болгоомжтой

	Сажлах шогших хольж

	Өвсөн толгой сэрвэлзэхэд

	Үе үе зогссоор

	Шөнө дундаас хойш

	Шүлэг нойрын эхэнд

	Өвсөн овоохойд ойртон

	Үүдэн саахалт иртэл

	Хашаатай ямаа тургихад

	Хажууханд нь нохой хуцав

	Орог саарал чононы

	Овооны үс нь босож

	Ойр хавьд дуулдаагүй

	Бүдүүн дуутай нохойноос

	Огло үсрэн харайж

	Зогтусан зогслоо.

	Хав гэмээр гөлөг л

	Хар яр хийдэг сэн

	Хаанаас ийм нохой

	Гараад ирээ вэ? гэж

	Хачирхаж гайхсан чоно

	Харж хэсэг зогсов.

	Уурлаж хорсох эрхэндээ

	Улин гиншиж орхив.

	Бүдүүн дуутай нохой

	Дахин дахин хуцав.

	Бүр ойрхон хажууд нь

	Хүн дуугарах чимээ гарав.

	Сандарч чоно ухасхийхдээ

	Санаандгүй үнэгийг дайрчхав.

	Гаслан унасан үнэгний

	Гангинан айсан дуу нь

	Хавчаахай нумны чинээ шиг

	Гайхал чононд сонстов

	Үүрээр өгсдөг замаараа

	Үнэг чоно хоёр буцав

	Өмнөхөн нь байгаа

	Өнгөлсөн гүн нүхэнд,

	Санаандгүй явсан чоно

	Сайран хамраар газар хатган

	Ойр хавийг цочтол

	Орилон дуу хадаасаар

	Өнхөрч ойчих нь тэр ээ

	Чононы муухай дуунаар

	Цочиж сандарсан үнэг

	Эргэн эргэн харж

	Их холдож явснаа

	Дөлөн дөлсөөр

	Дөхөн дөхсөөр

	Өнгөлсөн нүхний амсраар

	Өнгийн өнгийн хартал

	Харанхуй нүхний ёроолд

	Хар саарал чоно

	Хачин муухай царайлаад

	Гасалж байв гэнэ.

	Өрөвдсөн үнэг

	Үглэн байж

	Ингэж хэлэв.

	— Гайтай юм боллоо доо

	Чоно ах минь

	Гайгүй сайн аргамж

	Гахайн үсээр сүлжье.

	Газрын гүнээс гарахад чинь

	Ганцхан би л тусална даа гэж

	Газар нортол бөмбөрүүлж

	Нулимс унагав гэнэ.

	Гайхал чоно хариуд нь:

	— Ядарсан цагт туслах

	Янаг хайртай дүү минь

	Зогсоо зайгүй уйлж

	Зовоогоод биеэ яах вэ?

	Гайтай энэ нүхнээс

	Гараад л би

	Алд «шар» чамдаа

	Авласан гөрөөнийхөө

	Аль сайнаас нь өгч

	Амьд явах үедээ

	Ачийг чинь ямагт хариулъя гэлээ.

	Аргат шар хариуд нь:

	— Өөдөсхөн өнчин байхаас минь

	Үрчлэн асарч

	Өдий хүргэсэн

	Өвгөн ах таныгаа гэхээс

	Өр зүрх минь

	Өвдөөд байна

	Өөрийн эрхгүй

	Уйлмаар байна даа

	Хүйтэн газар

	Хөл чинь лав даарна даа

	Хүрч очдог ч болоосой би

	Хөлийг чинь бариад суух сан даа гэв.

	— Хүйтэн хонгил нүхэнд

	Хөл ч гэлгүй хэцүүхэн л байна

	Тарган ямааны шөлөөр

	Тамираа нэг сэргээх сэн

	Тас хийсэн шар тос

	Хүлхэж суувал зүгээр сэн

	Та минь хурдан туслаач 

	Тамир тэнхээ минь барагдах нь гэлээ

	Үүнийг сонсоод үнэг

	Үнэнч дүр үзүүлэн хэлсэн нь:

	— Агуйн буланд

	Гал түлээд

	Амттайхан шөл

	Чанах сан танд

	Гэтэл:

	Арын агуйн

	Алтан түлхүүр

	Авгай таны хүзүүнд чинь бий шүү дээ

	Баавгайн арьсан дэвсгэр

	Баруун агуйнаас гаргаж

	Бага ч гэсэн та

	Дэвсэх сэн дээ хөөрхий

	Баруун агуйн түлхүүр

	Бас л танд бий шүү дээ

	Гахайн үс сүлжиж

	Олс томж иртэл

	Гар мухар би чинь

	Гайхаш тасран сууна гэж

	Үнэхээр санаа зовсон мэт

	Үнэгний үгийг сонсоод

	— Чухал олон түлхүүрийг

	Цугийг нь чамд өгье

	Гайгүй сайн шидлээ шүү

	Газар унагалгүй тосоорой

	Үнэг чи сонсож бай

	Үг бүрийг чээжил

	Баруун агуйн авдраас

	Барын арьсан хөнжил

	Баавгайн арьсан дэгтий

	Бал бурмын дээж

	Гахайн шарсан мах

	Галуун хүзүүтэй архи

	Зүүн агуйн авдраас

	Зүр гурын мах

	Зөвхөн өөрт хадгалсан

	Зөгийн амтат балыг

	Одоохон чи авчир гэж

	Омогтой аргагүй тушаахдаа

	Олсоо бас түргэлээрэй гэж

	Олон түлхүүрээ шидэхэд

	Амдаж тоссон үнэг

	Агуйн түлхүүрийг шүүрэнгүүт

	— Ах чоно минь баяртай

	Ангайсан том амыг чинь

	Гурав эвшээхийн зуурт

	Амжиж ирнэ би гээд

	Арилж өгөх нь тэр ээ

	Үлдэж хоцорсон чоно

	Үглэн үглэн улихдаа

	— Үнэг минь наддаа

	Үнэнч гэдэг нь хөөрхий

	Сандарч тэвдэж яваад

	Хавханд орчих вий

	Хэрээ, шаазгай хоёр минь

	Хэл дуулаагүй юм чинь арга байж уу

	Дуулсан дороо л гүйгээд ирэх

	Тун ч сайн нөхөд дөө

	Муу сайн нөхөд минь үнэгнээс дуулаад

	Мунгинаж яасан их тэвдэх бол

	Үнэгийг дагуулж гарсан минь

	Үнэхээр хэрэг боллоо.

	Үхэж мэдэх аюулаас

	Үнэг минь намайгаа аврах нь

	Орчлонд ер газардахгүй

	Олон сайн найзтайдаа гэж

	Итгэл төгс бодсоор

	Эвшээх болгоноо тоолсоор

	Өдөржин шөнөжин хүлээсээр

	Үргэлж чимээ чагнасаар

	Хүйтэн нүхний ёроолд

	Хөшин чичрэн байтал

	Үүрээр шаазгай дуугарахад

	Өнөөдүүл минь ирлээ

	Овоодоо овоо гэсээр

	Онгирч хөөрсөн чононы

	Эрүү ам нь хавжигнан

	Ээрч муурсаар өндийтөл

	Өлөн шаазгай шагширч

	Өндөр эргэн нисээд

	Чононы ойчсон нүхийг

	Цочиж нэг харснаа

	— Одоохон одоохон би

	Очиж хэлээд

	Үнэг хэрээ хоёроо

	Үтэр түргэн авчраад

	Хөх чоноо гаргана аа

	Хөөрхий хөөрхий гэсээр

	Хөөрөн нисэх нь тэр

	Алаг шаазгайг эргэхэд

	Аргадаж чоно гуйсан нь

	Шаазгай минь шаазгай минь

	Шалавлаж үзээрэй гэж

	Уйлж гуйж ульж гэнэ

	Уурлаж архирч үзэж гэнэ

	Гүн нүхний ёроолоос,

	Хүчээр гарах гэж 

	Зүтгэн зүтгэж

	Цөхөрч гутарсан чоно

	Хэнгэнэтэл уйлж

	Ёнгинотол ёолж

	Тэрийн унаж

	Тийчлэн байтал

	Хон хэрээ эргэлдэн

	Хоолой мэдэн гуаглахдаа

	Айлын морины аргамжаа

	Амандаа зууж ирээд

	Чамайг би гаргах байсан юм

	Чадахгүй би одоо чадахгүй

	Үнэтэй булган дахыг чинь

	Үнэг нөмрөн сууж

	Өрөмтэй гүзээ тосыг чинь

	Өмнөө тавин идэж

	Агуйн мухар дахь

	Алтан ширээн дээр чинь

	Амттайхан архи зооглон

	Хэнэг ч үгүй хээв нэг

	Хэн орж ирснийг

	Харах ч үгүй сууж байна

	Орсон хойно

	Хөлөө арч гэж

	Олон юм

	Хэлж байна

	Үнэтэй цэнэтэй юмаа

	Өөрөөсөө салгадаггүй түлхүүрээ

	Өгсөн тэр үнэг чинь

	Өөрт чинь тусална биз

	Үхэх цаг чинь

	Ирсэн бол

	Өөрийн чинь

	Хохь гэж

	Хон хэрээ уурлан гуагласаар

	Холдон холдон нисэв гэнэ.

	Ховдог саарал чоно

	Уйлан уйлсаар хоцров.

	Шалавхан хэлнэ гэсэн

	Шаазгай ниссээр шавартыг өгсөж

	Шандыг уруудан

	Шагширч яваад мартаж орхижээ.

	Хэрээний үгийг сонсоод чоно

	Хэчнээн их гайхсан гэнэ

	Үнэгэнд хууртагдсанаа ойлгонгуут

	Үсэрч босох гээд

	Үхэтхийн унаж гэнэ.

	 

	* * *

	 

	Ганц гэрийн

	Гадна нь тохьгүй

	Галын элч

	Гэрт нь үгүй.

	Ямбалж сурсан

	Өвгөн ламтан

	Ясан шоогоо

	Залбиран орхивч

	Яахаа өөрөө

	Мэдэхээ болиод

	Ягдаа тулан

	Санаашран суутал

	Хорол тооно дээгүүр нь

	Хон хэрээ гуаглан

	Сэв сэв дэвсээр

	Сүүдэр унаган холдоход

	Сэрдхийсэн ламтан

	Шившлэг тарни унших гэж

	Хольж хутган будилахдаа

	Хоёр гар нь чичрэхдээ

	Хормой дээрээ тавьсан

	Хаш цагаан хөөргөө

	Ган тулганы бөөр дээр унагав.

	Хаш, төмөр хоёр

	Харших энэ мөчид

	Гартаа барих хөөрөггүй

	Гаднаа бэлчээх малгүй

	Хувхай ёдор мэт

	Хунгар цасанд дарагдаж

	Үхэх ёстой юм уу даа би чинь гэж

	Үглэн халаглав гэнэ.

	Үүдэнд зогссон шавь нь

	Үргэсэн зээр шиг бүлтэлзэв.

	Багш минь тайвшир гэлээ.

	Баяртай хэл ирлээ гэв.

	Хөх хайрхан уул минь

	Хөө хар гэнээ

	Хүрч очсон нөхдөөс минь

	Хэл мэдээ явуулжээ гэв.

	Арав таван малаа гэсээр

	Амьтан бүхэн нүүчихлээ

	Адаг сүүлд нь бид л

	Бууц дээрээ хоцорлоо гэж

	Буруутан өөрөө юм шиг

	Шавийгаа аргадангуй хэлэхэд

	Савдаг хилэгнэсэн газар руу юу? гэж

	Санаа алдан ярвайхад нь

	Саарал чононоос л бид

	Зугтаж яваа шүү дээ гэхэд

	Өршөө багш минь

	Үг хатуу ч гэсэн

	Өнчин хүүгийн хэлсэн үг

	Үнэн юм шүү

	Хөхөл хайрхан хэзээний чонотой

	Хөөж намнаад авлах байсан юм

	Хар морь хөгшрөөд ганцаараа

	Хаа ч хамаагүй тэнэдэг юм чинь гэхэд

	Ламтан нэгийг бодов бололтой

	Лавлаж дотроо тоолов гэнэ.

	Удтал хөшөө шиг сууснаа

	Уйлж гэмшсэн гэнэ лээ.

	 

	* * *

	 

	Хөнөөлт чононы арьсаар

	Хөгшин эжийдээ хүү нь

	Дэгтий хийж өгсөн гэнэ

	Аргат бяцхан хүүгийн

	Ачтай тустай ухаанаар

	Айх аюулгүй

	Араатан чоногүй болж

	Тэр нутгийн улс амьтан

	Тэнүүн жаргаж гэнэ.

	 


БОТГОТ ЦАГААНЫ ДОМОГ

	 

	Нэгдүгээр бүлэг

	 

	Хийсэх хамхуул шиг

	Дэгдэж буусан

	Хийд сууринд

	Хоноглож өссөн.

	Сайртай хөл нь

	Унаа нь болсон

	Саваа модоор

	Нөхрөө хийсэн

	Дөрвөн улирлын

	Сармай дээлтэй

	Голоо зогоох

	Гуйлгын хоолтой

	Хээрээр гэрээ хийдэг

	Хэцээр дэрээ хийдэг

	Өсөхөөсөө өнчин

	Өтөлтлөө ядуу ч

	Билэг ухаан цэцэн төрсөн

	Бие сэтгэл эрүүл бойжсон

	Буурай цагийн

	Буман ядуусын нэг

	Өнчин хүү Билгээ гэдэг

	Үүрийн шаазгай шиг

	Эртлэн босож

	Баян Лоовойнд

	Үдийг өнгөрөөж

	Оцон уулыг чиглэн

	Овоо хийд рүү явах замд

	Зовуурьтай ёолох дууг

	Зогтусан чагнатал сонстов.

	Араатан чоно хажуухнаас

	Архиран босож ирэв

	Арав хүрэхгүй алхмаас

	Холдож байгаа харагдав.

	Ихэд сандарсан хүү

	Эргэн гүйх гэтэл

	Эвгүй юм үзэгдэж

	Нүдний өмнө бүртэлзэв.

	Алтан дэлхийгээр гэрээ хийж

	Айл хэсэж хоног төөрүүлэн

	Аянчин жинчний зам тосож

	Алга тосож гуйлга гуйдаг

	Үйлээ хөөсөн

	Өнчин хүү надад

	Харахад халшрам

	Хаанахын хэнд

	Алтан амиа бүрэлгүүлсэн

	Азгүй баатар эр хэн гэгч вэ?

	Алаг нүднийхээ нулимсыг

	Арчин арчин хүүг асуухад

	Тэгнээ тэр хө

	Тийм ч болов уу гэж таасан юм 

	Сахиж суугаа чонын хөл гишгэчих шахна билээ

	Сайран хөлтэй хүн лав мөн гэж бодсон юм

	За хүү минь сонс бидний заяа ийм хойно

	Замд чинь олон аянчин тааралдав уу

	Тэр улс биднийг ингэсэн юм

	Тэдэн дээр чи яав ч очиж болохгүй

	Зовсон олныхоо төлөө гэж

	Зорьсон хэрэг минь үрэгдэв

	Золигийн тэдэнтэй, бидний

	Хүч хүрсэнгүй хохирлоо.

	Олон үедээ хадгалж

	Онгон шүтээн мэт тахиж ирсэн

	Эрдэнийн дээд эрдэнэ байсан юм

	Ижилгүй муу хүн байдаг хойно

	Харийн амбанд хов хүргэж

	Нутгийн эрдэнэсийг алдлаа

	Хаад ноёд хамгаалж боссонгүй

	Харц бидний хүрч хүрсэнгүй

	Хэрвээ тэдний гарт

	Тэр эрдэнэс орвол

	Хэзээ ч бид нар

	Амар жаргах учиргүй

	Уул ус минь өнгөө алдаж

	Улс орон минь ядуурах учиртай

	Өвгөд дээдсийн минь нандигнаж ирсэн

	Үнэтэй тэр эрдэнийг

	Яав ч алдаж болохгүй

	Яв хүү минь яв

	Энүүхэн хавьд 

	Элс манхны хавьд

	Билэгт гэдэг хүн бий

	Бичиг номтой биднийг гэх хүн шүү.

	Тэр хүнд очиж хэл дүү минь

	Тэгсэн цагт учир бий гэж

	Ангалзан хэлэх үгнийх нь

	Авиа дуу нь суларч

	Аль хүү минь түргэл

	Ахдаа бүү хоргод

	Хамгаас үнэтэй эрдэнэсээ

	Харууссаар үхэж чадахгүй нь би

	Халхын сайхан буянаа

	Бодсоор алдаж болохгүй хэмээн

	Дөнгөж өндийх гээд чадалгүй

	Сүүлчийн амьсгалаа хураав

	Хүү уйлсаар

	Хөшсөн биеийг нь тэвэрсээр

	Нар гартал суусан байлаа

	Наана нь хоёр чоно сахисаар байлаа

	 

	 

	 

	Хоёрдугаар бүлэг

	 

	Сүүмэлзэх зэрэглээн дунд

	Сүмийн ганжир гялалзана

	Сүсэгтэн олны мөр

	Аалзны шүлс шиг хэрсэн

	Хийдийг зүг хүү яаран

	Хэлэх үгээ дотроо бэлдэн

	Шөнийн явдалд айсандаа

	Сүсэг аврал горьдсондоо

	Хамба ламынх нь гэрийг

	Хайж сурсаар очиход

	Толгойд нь үс ургасан ургаагүйг мэдэмгүй

	Тонгоргийн ир хүрсэн хүрээгүй нь ялгамгүй

	Гуулин шанага шиг толгойтой

	Гурвалжин өргөн хөмсөгтэй

	Шанааны арьс нь шалхайсан

	Шар орхимж нөмөрсөн

	Өвгөжөөр насны лам

	Өмнө нь сууж байлаа

	Өглөөнийхөө цайг дөнгөж уугаад

	Өндийж боссон нь илт байлаа

	Нохойн гөлөг үзсэн шиг

	Ноорхой хүүг харснаа

	Өглөг барьц хаасан

	Өвөр хоосон гуйлгачин

	Өглөөгүүр ирэх нь юу вэ гэж

	Өширхөн ширтэх мэт

	Хүйтэн харцат нүдээр

	Хөмсөг зангидан угтлаа

	Алга тосож ламд мөргөнгөө хүү

	Амрыг нь эрж ингэж хэллээ

	Урьд шөнө би аймшигтай юм үзлээ

	Улаан зам даар тааралдлаа.

	Гурван зуугаад тэмээний мөрөн дээр

	Гурван хүний хүүр байна

	Эрдэнийн зүйлийг нь дээрэмдсэн бололтой

	Эздийг нь алаад хаясан байна гэтэл

	Хөх могой харах шиг

	Ламын нүд сэрвийж

	Хүүрийн бузар шингэсэн гуйлгачин чи

	Хүнээс холд, хүрээнээс зайл

	Аянчин жинчин надад хамаагүй

	Алагдсан хүүр надад падгүй

	Хүүрээр дэрээ хийж

	Хөдөөгөөр гэрээ хийсэн

	Бузар муу гуйлгачинд

	Буян гэж байхгүй 

	Бурхны ном

	Чамд ер хэрэггүй гэж

	Хөгшин лам уурлан хашхирч

	Хүрэн зандан эрхээрээ нэг ороолгон

	Хөсрий яс хаях шиг

	Хүүг гэрээсээ хөөв.

	Хүрээнээс хөөгдсөн хүү

	Хөндий талыг уруудан

	Тэртээ өндрийг давтал

	Түүний цаахна талд

	Олон цагаан гэр

	Ярайж байгаа харагдав.

	Оосор бүчгүй том өргөө

	Онцгой содон үзэгдэв

	Хүрээний ламд хэлээд тоохгүй хойно

	Хушуу ноёндоо хэлдэг хэрэг

	Ламаас ноён эрхтэй хойно

	Лав зүгээр өнгөрөхгүй биз

	Худалдаачин дээрэмчин хэнийг ч болов барих

	Хушуу тамга бий хойно гэж

	Хүү дотроо бодсоор

	Хүрч очиж гэнээ

	Ноёны өргөөнд дөхөж

	Нохойд хоргоогдон байтал

	Өндөр хөх хиа

	Өргөө гэрээс гарч

	Дээдсийг амруулахгүй

	Дэргэд нь нохой шуугиулсан

	Газрын хаанаас гараад ирсэн

	Гайтай хар гуйлгачин бэ чи 

	Ноорхой хувцастай ядуу хүн

	Ноёнтой уулзах ёсгүй

	Ямар хэрэг гарлаа ч

	Ямбалах ёсонд харш

	Өнөөдөр хүн бараалхдаггүй өдөр

	Өөрийг чинь бол бүүр ч болохгүй

	Ихэс дээдэс хилэгнэнэ.

	Эндээс хурдан зайл гэхэд хүү

	Ядуу хүний хүү нь үнэн

	Ямбалах ёсонд харш боловч

	Эрдэнийн их зүйл энүүхэнд байна

	Эрхэм хиа та ноёнтой уулзуулж өгөөч гэхэд

	Хаана тэр эрдэнэс гэж хиа асуув.

	Хараа сүүмгэр нүдээрээ алсыг харахад нь

	Тээр тэнд гэж хүү гараараа

	Тэмээн жингийн замыг заахад

	Тэмээ ачаа унасан байх нь

	Түүний дотор алт эрдэнэ байх нь хөөрхий

	Тэнэмэл золиг олж

	Тэгээд хэлсэн нь овоо доо

	Хүүг ноёнтой уулзуулъя байз

	Хөрөнгө хогшилд ноён дуртай

	Хүрч очоод авчир гэнэ

	Хүүтэй би явж таараа

	Очсон хойно арга ч бий

	Олсон юмны хэсэг ч бий гэж

	Хиа дотроо бодсоноо

	Хялам хийж харснаа

	Гэрийн зүг эргээд явчхав 

	Хэсэг хугацаа өнгөртөл

	Ноорхой хүүг дуудаж

	Ноёнтой уулзахыг зөвшөөрөв

	Арван ханатай

	Улаан халзан өргөөний

	Арслан бар хоёр

	Ноцолдуулан сийлбэрлэсэн

	Ум зандан хаалгаар ортол

	Улаан жинстэй шүрэн эрхтэй

	Хөгшин ноён догшин харцаараа

	Хүүг мэндлэх завдалгүй

	Тэр эрдэнийн зүйл чинь хаана байна

	Түүнийгээ одоохон зааж өг

	Жаал жуул юмыг нь завшчихаад

	Заль гаргаж яваа юм биш биз гэхэд хүү

	Үгүй дээ ноёнтон минь өршөө намайг

	Үзсэн харснаа тандаа би хэлье

	Амьдрахын эрхээр тэнэж

	Алтан дэлхийгээр гэрээ хийдэг ч гэсэн 

	Үнэн бишийг үзлээ

	Өөрийн биеэр харлаа

	Харийн муусайн худалдаачид

	Хамаг баялгийг минь тонож

	Харц олныг чинь хядаж

	Хамгаалах эзэнгүй юм шиг

	Хамаагүй загнаж байхад

	Хаан та болгоож хайрла

	Энэрэлгүй алагдсан хүмүүс

	Элстийн цаана ойрхон байна

	Эдний юмыг дээрэмдсэн юм нь хөсөг

	Энүүхэн энд явж байна гэтэл

	Дуугаа тат муу новш

	Дураараа донгосно гэнээ хө 

	Худалдаачдын хөсөг дээрэмдсэн

	Хувхай гуйлгачдын үрс байна

	Хушуу нутгийн нэр бузарласан

	Үймээн таригчийн үр байна

	Хурдан бушуу гарга

	Хушуу нутгаас зайлуул

	Манай үүгээр бүү үзэгд

	Малын бэлчээрээс ч холтго гэж

	Зандан ширээн дээр

	Зангидсан гараа буулгахад

	Айсан хиа хүүг

	Араатан адил шүүрч

	Зандан хаалга мөргүүлэн

	Залтас мод адил

	Өндөр довжоон дээрээс

	Үсэрч унатал өшиглөв

	Үг дуугарах завдалгүй

	Зодож байх хооронд

	Хилэгнэсэн ноён уураа барьж

	Хэцүү харц нь зөөлрөвч

	Хэлэх үгээ олж чадахгүй

	Хий дэмий бухимдах зуураа

	Амбан ноён дуулбал юу гэх бол

	Аягүй бол хэрэг буруудаж мэднэ

	Манж эзэн хааны өөрийнх нь ачаа юм уу

	Магад учрыг яаж мэдэх вэ? та минь

	Өөрийн биед аюулгүй бол

	Өчүүхэн хушуунд гэмгүй бол

	Явдаг замаараа явж байг

	Ямар ч юм гарч л байг гэж

	Долоо шархтсан чоно шиг

	Догшин ноён хаширлаж

	Доорх хиагаа дуудаж

	Дор нь ингэж хэлэв

	Алд цэнхэр хадаг

	Алтан ембүү нэгийг авч

	Аянчдыг угт, миний өмнөөс

	Амар мэндийг нь асууж

	Аливаа юманд нь тусалж

	Аятай тавтай өнгөрүүл гэв

	 

	 

	 

	Гуравдугаар бүлэг

	 

	Ноёны гэрээс зодуулж

	Нохойд нь бас хөөгдөн

	Зүдэрч яваа хүүг

	Унан тусан зугтахад

	Аргал түүсэн өвгөн

	Амжин гүйж ирэв.

	Ардаг ярдаг нохдоос

	Арай гэж салгав.

	Ноёных нохойгоо тавина билээ

	Ёсонд харш юм даа

	Ноён албатаа гэхгүй бол

	Нохой яаж мэдэх вэ? дээ хүү минь

	Аргалаа орхиж гүйгээгүй бол

	Аль эрт чамайг идэх байлаа

	Ядуу ядуугаа гэхгүй бол

	Яав ч болохгүй үе дэгээ гэж

	Өвгөн аргалчин хэлснээ

	Өрөвдсөн янзаар хүүг харж

	Хар гэрт минь очиж

	Хар цайгаар шавшихгүй бол

	Сэдэрч мэднэ шарх чинь гэж

	Сэтгэл зовнин хэлэхэд нь хүү

	Баярлалаа өвгөн ах минь

	Баларч мэдэх байлаа шүү

	Ноёнд арьсаа хуулуулж

	Нохойд махаа урууллаа ч

	Өөрийн аминаас илүү

	Өрөөлийн захиас бий гэж

	Үзсэн харсан бүхнээ

	Өвгөнд хүү ярьж

	Ноёнтой хэрхэн уулзсанаа

	Нохойд бариулах дөхсөнөө

	Цөмийг нь хүү хэлээд

	Цөхрөн уйлан суухад

	Удтал дуугүй суусан өвгөн

	Уртаар санаа алдсанаа

	Ноёд урваач нь

	Нохой шарваач гэдэг

	Үг биш

	Эр хүн зорьсондоо

	Эмээлт морь харайсандаа гэдэг

	Эртний мэргэн үгийг

	Эгнэгт санаж яв хүү минь

	Билэгт гуайнх тэртээ уулын цаана

	Би чамд зам зааж өгье

	Тулсан үед тус болох

	Тун сайн хүн

	Хамгийн хүнд үед

	Хатан зориг чухал.

	Хань эрэх үед

	Харц олон чинь түшиг.

	Үргэлж бодож яваарай хүү минь

	Үйлс чинь дэлгэрэх болтугай

	Өндрийн хөтлөөр замтай гэж

	Өвгөн хэлээд босов

	Хүү баярлалаа гэж

	Хүрэх газрынхаа чигийг заалгаад

	Дэрстэй хөндий уруудан

	Дэллэсэн цохионы шил чиглэн

	Нэлээд явж байгаад

	Нэг хөтөл дээр гартал

	Хэсэг тэмээ хөөсөн

	Хятад цэрэгтэй тааралдав

	Балт сүх далайсан

	Байлдах бэлтгэл бэлхэн

	Дал орчим цэрэг

	Тойрч бүслэн аваад

	Хүүг тэмээтэй цуг

	Хөндий уруудуулан хөөсөөр

	Аянчны олон майхан дээр

	Авч ирэх нь тэр

	Ямаан урт сахалтай

	Ямбалж сурсан шинжтэй

	Өндөр цагаан амбаны

	Өмнө нь авчирч өгөв

	Хүргэж ирсэн улсууд

	Хүндлэх гэдэг нь жигтэйхэн

	Үг дуугарвал тонголзон

	Өвчүү түшин мэхэлзэнэ

	Хөгц идсэн шар шүдтэй

	Хүзүү богино бие тарган

	Өндөр хөх амбан

	Өмнөөс нь босож ирээд

	Амыг нь ангайлгаж хүүг шалгав

	Анжис чирч газар хагалах

	Булчин шөрмөс бядтай эсэхийг

	Бузгай нь аргагүй шинжив бололтой

	Дээрэлхүү онигор нүдээрээ

	Дэргэдэх хүндээ дөхөж

	Атан тэмээ хөтөлж

	Ажил хийхийг заав бололтой.

	Хуучирч муудсан хоёр шаахай

	Хугарч цоорсон сийрсэн малгай

	Хөлс нэвтэрсэн хүрмийн оронцог

	Хөвөнтэй бололтой хөх өмд

	Хүүгийн өмнө тавьж

	Хүчээр шахам өмсгөөд

	Эрээн шаазан доргитол

	Инээлдэн инээлдэн хөхөрч

	Ижилгүй хувцасласан хүүг

	Эзний асраас түлхэж

	Аяны тэмээ хөтлөгчөөр

	Авч явах нь тэр ээ.

	 

	 

	 

	Дөрөвдүгээр бүлэг

	 

	Шамдаж яарсан шинжтэй

	Сар шахам явав

	Олон тэмээ ачааг

	Олон цэрэг дагана

	Балт жадаар зэвсэглэсэн 

	Байнгын харуул гарна

	Гурван давхар манаа

	Шөнө бүр гаргаж

	Гурван зуугаад тэмээг

	Гучин цэрэг харна

	Алхам бүр нууц харуултай

	Айхавтар чанга дэглэмтэй

	Хүүг хаашаа ч явуулахгүй

	Хүн дагаж хянана

	Шөл бантан өгөөд

	Шөнө бүр гавлана

	Харуул манааны ойр

	Хавьтуулна гэж байхгүй

	Хааяа хааяахан

	Тушаа хийх нь сонин

	Амбан ноёны өргөө

	Айхавтар чанд манаатай

	Хол ойр хүн явуулахгүй

	Хоргоож шалгаах нь гайхалтай

	Эзэн амбан хааяахан

	Тэмээ унах нь үзэгдэнэ

	Ихэвчлэн сүйх дотроо

	Ихэмсэг нь аргагүй заларна

	Олон тэмээ ачаа голдуу

	Овор ихтэй хөнгөн шинжтэй

	Баглаж ачсаны нь ажихад

	Бараг ноос гэлтэй

	Үхэхдээ хэлсэн эрийн

	Эрдэнийн зүйл харагдахгүй ч

	Үзэж мэдэхийн завдал

	Гарахгүй байлаа ч

	Мэдэх сэн гэсэн хүүгийн

	Мэрийлт талаар болох нь

	Олон хоногийн явдалд

	Онхиос санаандгүй явдлаар

	Сэтгэл сэрдхийлгэн

	Сэжиг ажиг төрүүлэхийг

	Яахин мэдэх билээ

	Явдал үйлс сонин хойно.

	Говийн тэнгэрийг мэдэхгүй хүнд

	Гоц ажиглагдамгүй

	Угалз шуурга болохын 

	Урьдал болох шинжтэй

	Бүүдгэрхэн хаяатай

	Бүгчим халуун өдөр

	Амбан ноён тэмээ уначихсан

	Өмнөхөн нь явж байлаа

	Өөрөөс нь үргэлж салдаггүй

	Үй түмэн дагуул нь

	Дөрөв дөрвөөрөө

	Дөрөө харшуулан явлаа

	Үдийн халуун хэвийхэд

	Өвгөн амбан үүрэглэв

	Тонгос тонгос хийвч

	Тохой дороо дарсан

	Улаан хайрцгийг

	Урт хумстай гараараа

	Таг зуурч барьсан байлаа

	Тас тэвэрч дарсан байлаа

	Хар даран цочиж

	Хашхирч сэрэхдээ амбан

	Хавь ойрыгоо хардаж

	Хачин муухай харснаа

	Хайрцгаа нээж үзэв гэнэ

	Хадаг цаасанд боолттой

	Аяганы чинээ цагаан чулуу гаргаж

	Алтан нар руу шагайснаа

	Аяа гэж дуу алдсанаа

	Арчин зүлгэж далд хийхийг

	Харсан хүү золтой л

	Хашхирч орилох дөхөв.

	Үхэхдээ захисан эрийн

	Үгүйлж баршгүй эрдэнэ нь

	Мөн гэдгийг мэдүүт хүү

	Мөч бүхэн үнэтэйг ойлгож

	Одоо би яах вэ? гэж

	Олон дахин бодож

	Энэ тэрийг эргэцүүлэн

	Элдвийг тунгаасаар явтал

	Нэг мэдэх нь ээ үдэш болж

	Нэг харах нь ээ шуурга

	Хариугүй эхлэх шинжтэй

	Хачин эвгүй байлаа

	Өвгөн амбан унтсан янзтай

	Өнөөх дагуулууд нь үүрэглэсэн төлөвтэй
Сүүлчийн тэмээний хонх жингэнэн

	Сүүдэр адил хөвөрч байлаа.

	Тэрхэн зуур хүү нэгийг бодов

	Тээнэгэлзэн бодох цаг байсангүй

	Хөдөөгөөс олсон шөвгөө

	Хөвөнтэй өмднөөсөө гаргаж

	Хүрэн тайлгийн зузаан гуя руу

	Хүчтэй гэгч хатгаад автал

	Тэмээ туйлдан ухасхийв

	Тэгнэсэн ачаа тас үсрэв

	Үүрэглэсэн цэрэг цочихдоо

	Өмнөх өмнөхөө жадлав

	Ачаатай тэмээнүүд туйлан

	Арван зүгтээ тарав

	Аль ч учир нь олдомгүй

	Ундуй сундуй болоход

	Амбан ноён тэмээнээс

	Элс самардан унав

	Өнөөх жижигхэн хайрцаг нь

	Өмнөхөн талд нь ойчиход

	Тэрийн унасан амбан

	Тийчлэн босож ирээд

	Шаахай нь сугарсан хөлөөр

	Сандран дороо дэвхцэж

	Туйлсан тэмээний зүг

	Тэнтэр тунтар гүйхдээ

	Хажуухандаа ойчсон хайрцгаа

	Харах ухаан байсангүй

	Хашхирах амбаны дуунаар

	Хамаг улс гүйв

	Хар аарцаг шиг туйлах

	Олон тэмээний хөлөөр

	Улаан тоос босож

	Угалз салхи эхлэв

	Энэ үймээнийг ашиглаж

	Эзэн хааны хайрцгийг шүүрч

	Унаа бололтой тайлагт

	Ухасхийн хүү мордож

	Хар шуурган дундуур 

	Хашхирах үймээн дундуур

	Хайрт нутгийнхаа зүг

	Хар хурдаараа зугтаж гэнэ ээ

	 

	 

	 

	Тавдугаар бүлэг

	 

	Олон хоносныг мэдэхгүй

	Орой өглөөг мэдэхгүй

	Улаан шуурган дунд

	Угалз салхин дунд

	Хүү тэмээ хоёр

	Хүч үзэж явлаа

	Хүний өөрийн нутгийн

	Алийн ч ялгахгүй явлаа

	Алхмын цаана харагдахгүй

	Элсэн шуурганд явлаа

	Аль зүг яваагаа ч

	Хүү мэдэхээ болив.

	Тэмээний явах зүг

	Бурантагаа сул тавив

	Тийшээ ийшээ хоёроо

	Ялгаж мэдэхгүй болов

	Өлссөн цангасан хоёроо

	Өөрөө мэдэхгүй байв

	Өвдсөн эрүүл хоёроо

	Хэлж чадахгүйд хүрлээ

	Урд бөхнөөс

	Зуурсан чигээрээ

	Улаан хайрцагтай юмаа

	Тэвэрсэн янзаараа

	Тэмээн дээрээ хөших шахав.

	Тэгтэл азтай явдал болов.

	Нутгийн нь өвгөн тэр хүүг

	Малын бэлчээрээс олсон гэнэ.

	Хэний тэмээ болохыг таньсан гэнэ.

	Хэл өгч Билэгт гуайг дуудуулсан гэдэг

	Олон хоног хүүг асарч

	Осол үхлээс нь аварсан гэдэг.

	 

	 

	 

	Зургаадугаар бүлэг

	 

	Би хаана ирэв гэж

	Ухаан орсон гэнэлээ хүү
Билэгт гуайг асууж

	Өндийж ирсэн гэнэлээ

	Хайрцагтай юмаа хараад

	Уйлсан гэнэ тэр хүү

	Хамгаас үнэтэй эрдэнэ гэж

	Хэлсэн юм гэнэ лээ

	Өвгөн Билэгт гуай тэднийд байж

	Өөрийгөө хүүд танилцуулав      

	За яамай ах минь

	Заавал би тантай уулзах учиртай юм гэж

	Үзсэн харсан бүхнээ

	Үгээ зөөн хэлсээр

	Хамгийн сүүлд хайрцгаа нээж

	Хадагт боосон чулуу гаргаж өгөхдөө

	Энэ л эрдэнэс нь мөн болов уу

	Энгийн чулуу яав ч биш

	Нар руу хараад амбан дуу алдсан нь

	Надад нэг сэжиг төрсөн юм

	Эрээд олдошгүй эрдэнэ нь

	Энэ л болов уу гэж би бодоод

	Эзэн амбанаас булааж

	Зугтаж ирсэн юм даа гэв.

	Хүүгийн хэлснийг Билэгт гуай сонсов.

	Хүн бүр сонирхов.

	Энгийн гэмээр цагаан чулууг

	Эргүүлэн тойруулан харав

	Нарийвчлан шинжсэн 

	Билэгт гуай
Наран өөд харуут

	Дуу алдан баярлаж 

	Духандаа хүргэснээ
«Эрдэнийн дээд эрдэнэс
Эх орны минь баялгийг
Мал сүргийн минь хишиг буянтай
Манж амбан авсан байж шүү.
Алдсан тэмээ минь
Ачтай хүүтэй учруулж
Алдагдах шахсан эрдэнийг
Атгуулж өглөө надад
Энэ чулуу бол энгийн биш
Эх орны минь баялаг
Эдэлж баршгүй эрдэнэ
Эрхэмлэж явах сэтгэл
Эндэлгүй дагах журам
Энэ бүгдийг багтаасан
Эрдэнэ мөн байна

	Эрхэм дүү минь хар» гэв.
Эрдэнийн чулууг барьж харвал
Эхийгээ тойрсон цагаан ботго
Эрхлэн тоглож байх нь үзэгдэв
Эх орны минь баялаг бүхэн гэрэлтэв
Эрдэнийн туяа цацран байв.

	Энэ гайхамшгийг харсан хүү
Эзэн амбан дуу алдсан нь
Ийм учиртай байсныг мэдэв.
Үүнийг одоо яах вэ  би
Эрхэм ах минь та авдаа гэхэд
Газар нутгийнхаа баялгийг

	Ганцхан хүн эзэмшиж болдоггүй юм

	Уул усны баялаг

	Ургасан газраа байх ёстой

	Атгахан чулуунд нь эрдэнэс багтсан

	Агуу эх орныхоо баялгийг

	Ард түмэн тэгш элдэж

	Амь биеэрээ хамгаалах учиртай гэж 

	Удтал дуугүй суусан Билэгт гуай

	Уртаар санаа алдсанаа

	Аргалчин тэр өвгөний хэлсэн үг чинь

	Ард түмэн бидний үг

	Ноёд урваач

	Нохой шарваач гэдэг үнэн шүү

	Хэрэв хүү байгаагүй бол

	Хэдийнээ алдах байж

	Харийн амбан хартай

	Хармын сэтгэл ихтэй

	Хайж олох гэж

	Хамгаа барах нь лавтай

	Хайрцагт байгаа

	Бичгийг үзвэл

	Хаанахын уул нь

	Тодорхой байна

	Уулын нэрийг

	Түргэн өөрчилж

	Уг нууцыг

	Чандлан сахья

	Эрдэнийн чулуу бичиг хоёр нь

	Энд байгаа цагт

	Эзэрхэг амбан олох нь

	Өнгөрсөн биз гээд

	Борзонгийн их говийн 

	Бор толгодод

	Ботгот цагаан гэж

	Ижил нэр өгч

	Тэнгэрийн одноос олон

	Тэмээн сүрэг минь өсөж
Тэнүүн говийг минь
Бүрхэж яваг гэж
Есөн эрдэнийн дээжээр
Эх орон минь

	Ертөнц даяар алдаршиг гэж
Ерөөл тавин хэлсэн гэдэг
Түүнээс хойш олон жил
Тэр эрдэнэт уулыг олох гэж
Манж амбаны туршуулууд
Манай нутгаар явахдаа
Уулыг олж чадаагүй дээ
Уурлан цухалдаж явахдаа
Уул бүхэн хайрхан
Ус болгон сүүж
Хүүхэн болгон Дулмаа
Хөгшин бүхэн Дондог
Монгол газар уудам юм.

	Яая байз гээд буцсан гэнээ.

	Эх орны ширхэг чулуу ч
Эрхэмлэн хамгаалах эрдэнэ гэдэг

	Нэгэн домгийг та нартаа
Эвлүүлж ах нь хэллээ.

